
Meldeplikt for hogst av skog over 3 dekar  i Kvinnherad kommune 
 
Innstilling frå kommunedirektøren: 
 
Det vert vedteke at Forskrift om meldeplikt for hogst over 3 dekar vert lagt ut til offentleg høyring i 
6 veker. 
 
Vedlegg: 
1 Forslag til forskrift om meldeplikt ved hogst over 3 dekar 
 
Forvaltningsutvalet si behandling i møte den 11.06.2025: 

 

Nytt framsett forslag:  

Som ein del av høyringa, skal administrasjonen ha fysisk møte med Bondelaga, Småbrukarlag og 

Skogbrukslaga i Kvinnherad. 

Gjerne også skogsentrepenørar. 

Eit relevant spørsmål er: Er 3 dekar rett nivå å innføre meldeplikt, eller bør ein auke arealet for krav til 

meldeplikt?. 

 

BEHANDLING:  

Kommunedirektøren si innstilling vart vedteken med 6 mot 1 røyst (Wermund Vetrhus røysta mot) 

Nytt framsett forslag om nytt tilleggspunkt frå Ø.Utne vart samrøystes vedteken.  

  

  

 

VEDTAK: 

Det vert vedteke at Forskrift om meldeplikt for hogst over 3 dekar vert lagt ut til offentleg høyring i 6 
veker.  

Som ein del av høyringa, skal administrasjonen ha fysisk møte med Bondelaga, Småbrukarlag og 
Skogbrukslaga i Kvinnherad. 
Gjerne også skogsentrepenørar. 
Eit relevant spørsmål er: Er 3 dekar rett nivå å innføre meldeplikt, eller bør ein auke arealet for krav til 
meldeplikt?. 

 

 
Samandrag/Saka gjeld: 
Det er utarbeidd eit forslag til forskrift om meldeplikt for hogst over 3 daa. 
 
Norske skogar kan i dei fleste tilfelle hoggast utan nokon form for godkjenning frå myndigheitene. 
Plan- og bygningslova gjeld alle større endringar på eigen eigedom, men skogbrukstiltak er ikkje 
omfatta av den lova. 
I følgje §11 i Lov om skogbruk (skogbrukslova) har kommunen høve til å innføre meldeplikt for 
planar om hogst og tiltak knytt til forynging og stell av skogen der det er nødvendig for å halde 
kontroll med at lova blir følgd. 
 
Saksutgreiing: 
I Vestland fylke, og i Kvinnherad kommune, er det store utfordringar med forynging av skog etter 
hogst. Manglande forynging av skog er eit brot på skogbrukslova og forskrift om berekraftig 
skogbruk. 
I perioden 2007 - 2024 var det hogd 7 656 dekar skog i Kvinnherad (328 096 m³), og det  var 
tilplanta 2 241 dekar. Statistikken viser at berre 29 % av arealet er tilplanta i tråd med lovverket. 
Resterande hogstareal manglar enten tilfredsstillande forynging eller er ikkje forsøkt tilplanta.  
 
I følgje Lov om skogbruk (skogbrukslova)  § 11.Meldeplikt: 
«Når det er nødvendig for å halde kontroll med at lova blir følgt, kan kommunen eller anna 
skogbruksstyresmakt gjere vedtak om at skogeigarar skal ha plikt til å melde inn planar om hogst 
og tiltak knytt til forynging og stell av skog. Denne meldeplikta kan gjelde ein eller fleire 
skogeigarar i heile eller delar av kommunen. 
 
Meldinga skal vere skriftleg og gi opplysningar om dei planane eigaren har for hogst eller tiltak. 
Meldinga skal sendast til kommunen seinast 3 veker før hogsten eller tiltaket skal setjast i verk.» 
 
Ved å innføre meldeplikt for hogst kan Kvinnherad kommune rettleia om skogbrukstiltak og 
miljøomsyn, og få naudsynt kontroll med at foryngingsplikta, § 6.i skogbrukslova og § 6 -8 i 
Forskrift om berekraftig skogbruk, blir følgt.  
 
Forskrifta skal gi kommunen høve til å informere grunneigar om plikter og regelverk før hogst vert 
sett i gang. Kartfestinga av areala som skal følgje hogstmeldinga, gir kommunen full oversikt over 
kva areal som vert avverka, og vil gjere det enklare å følgje opp hogstflatene i ettertid. 
 
I tillegg vil kommunen få moglegheita til å halde betre kontroll på når og kor det vert hogd, og 
sikre at lover og forskrifter blir følgde. Dette kan redusere risikoen for ulovleg hogst og tidleg 
hogst, sikre at skogbruket skjer i samsvar med godkjende planar og retningslinjer, føre til betre 
avgjerdsprosessar og kan bidra til å auka tillit til skogforvaltninga. 
 
Meldeplikt ved hogst kan gi betre oversikt og forståing av moglege verknader før inngrepet skjer, 
og bidreg til å oppfylle kravet om kunnskapsgrunnlag i naturmangfaldlova., særleg i § 9.(føre-var-
prinsippet):  «Når det treffes en beslutning uten at det foreligger tilstrekkelig kunnskap om hvilke 

https://lovdata.no/lov/2005-05-27-31/%C2%A711
https://lovdata.no/lov/2005-05-27-31/%C2%A76
https://lovdata.no/forskrift/2006-06-07-593/%C2%A76
https://lovdata.no/lov/2009-06-19-100/%C2%A79
https://lovdata.no/lov/2009-06-19-100/%C2%A79

virkninger den kan ha for naturmiljøet, skal det tas sikte på å unngå mulig vesentlig skade på 
naturmangfoldet. Foreligger en risiko for alvorlig eller irreversibel skade på naturmangfoldet, skal 
ikke mangel på kunnskap brukes som begrunnelse for å utsette eller unnlate å treffe 
forvaltningstiltak.» 
 
Regional kulturmiljøstyresmakt har i eit tidlegare brev til kommunen påpeika at det ville ha vore 
nyttig å få melding om hogst på førehand. Dette ville gitt høve til å undersøkje området før 
terrenget vart påverka av maskiner, og dermed vurdere om kulturminne kunne bli råka. 
Meldeplikt for hogst skal verke som eit varslingssystem for når, kor og korleis hogst skal føregå og 
kan vere eit viktig verkemiddel for å redusere risikoen for utilsikta inngrep i verdifulle naturtypar 
som ikkje er kartlagde. Dette gjeld særleg for furuskog, som ofte har høg økologisk verdi og kan 
vere leveområde for sjeldne artar. Når slike område ikkje er tilstrekkeleg kartlagde, kan skogsdrift 
føre til skade eller tap av viktige naturverdiar utan at ein er klar over det. 
 
I tillegg kan meldeplikta sikre at hogst skjer i tråd med tinglyste avtalar som vernar skogen av 
omsyn til skredfare. Desse avtalane kan krevje at det blir garantert kontinuitet i skogen gjennom 
selektivhogst eller småflatehogst, medan flatehogst blir unngått. Skog som vert bevart på denne 
måten, kan bidra til å stabilisere terrenget og redusere risikoen for skred. I desse tilfella gir 
meldeplikta kommunen høve til å vurdere hogstplanane på førehand, slik at det vert teke omsyn 
til både natur- og tryggleik. 
 
Om hogstmelding 
Meldeplikt er ikkje søknadsplikt, så hogstmeldinga skal ikkje føre til eit vedtak, men gir kommunen 
høve til å vurdere tiltaket og eventuelt følgje det opp med råd eller pålegg. 
Hogstmeldinga skal sendast til kommunen skriftleg eller digitalt, gjennom Landbruksdirektoratet 
sitt skogfondssystem: 
https://info.altinn.no/skjemaoversikt/landbruksdirektoratet/skogfondssystemet/  
minst tre veker før den planlagde hogsten skal settast i gong. 
Kommunen skal vurdere informasjonar som skogeigaren skal sende inn (kartfesta areal der 
hogsten er planlagt, hogstvolum, foryngingsmetode og treslag som skal nyttast i forynging av 
skog), og gje eit svar innan 3 veker. 
Dersom kommunen ikkje har svart innan 3 veker frå den mottatte hogstmeldinga, kan hogsten 
settast i gong innanfor rammene av føresegnene i skogbrukslova. 
 
Økonomisk berekraft: 
Innføring av meldeplikt kan medføre noko auka tidsbruk til handsaming av meldingar, oppfølging 
og rettleiing av skogeigarar. Auka ressursbruk er likevel venta å vere av avgrensa omfang og skal 
ikkje innebere ei økonomisk utfordring for kommunen. 
 
Miljø og klima berekraft: 
Gjennom meldeplikt kan kommunen vurdere og minimere negative effektar på sårbare artar og 
økosystem før hogst vert gjennomført. I tillegg kan eit betre kontroll på hogstaktivitet førebyggje 
natur- og miljøskadar. 
 
Sosial berekraft: 
Ikkje relevant. 
 
Berekraftsmål nr 17 – om samarbeid 
Innføring av meldeplikt kan stimulere til auka dialog mellom kommunen, skogeigarar, 
miljøorganisasjonar og andre interessentar for å oppnå felles mål om berekraftig skogforvaltning. 
 
Konklusjon 

https://info.altinn.no/skjemaoversikt/landbruksdirektoratet/skogfondssystemet/

Innføring av meldeplikt for hogst over 3 daa vil styrke kommunen si rolle i skogforvaltninga utan å 
skape unødig byråkrati for skogeigarar. Den vil sikre ei meir berekraftig bruk av skogressursane og 
legg til rette for betre dialog mellom skogeigarar og myndigheiter. 
 
Kommunedirektøren anbefaler at forskrift om meldeplikt for hogst over 3 dekar Kvinnherad 
kommune vert sendt ut på høyring slik den er lagt fram. 


